
Потпишани договорите со лицата вклучени во  

проектите од Програмата за општинско корисна 

работа 2023/24 

   

На 3 јули беше означен почетокот на програмата 

Општинско корисна работа 2023/24 година. Вклучени се 

вкупно 15 лица на 13 позиции, односно негуватели на лица 

со попреченост, негуватели во градинка, посредници во 

Центар за донација и фасилитатор за јакнење на социјален 

дијалог. Огласот за образовен и личен асистент во 

средните училишта дополнително ќе биде распишан. 

 

Проектот финансиски е поддржан од страна на УНДП, а 

дел од средствата се исплаќаат од Буџетот на Општина 

Кочани. Партнери во спроведување на проектот се АВРМ 

– Центарот за вработување Кочани и МТСП – Центар за 

социјални работи – Кочани, како и соработници од ЈОУДГ 

„Павлина Велјанова“, СОУ „Гошо Викентиев“, СОУ 

„Љупчо Сантов“, Здружението за лица со попреченост 

„Мобилност“ и ОО Црвен крст – Кочани. 

 

Проектот овозможува намалување на невработените лица, 

додека од друга страна се зголемува социјалната услуга и 

се подобрува квалитетот на животот на лицата во 

социјален ризик. 

 

 

 
 

 

 

 

 

Работни активности на МЗ Мојанци со поддршка од 

Општина Кочани 

 

Месната заедница Мојанци, со поддршка од Општина 

Кочани, активно работи на реконструкции на неколку 

локации во с. Мојанци и расчистување и уредување на 

околината на селото. 

 

Меѓу останатите активности, започнати се поправки во 

детскиот парк и поставување стативи на отвореното 



  
 

    

спортско игралиште. 

 

Во наредниот период се предвидува уредување на зелена 

тротоарска површина од Горни Подлог до Мојанци. 

 

 

 
 

         

 

Општина Кочани ја започна подготовката на 

Стратегијата за безбедност во сообраќајот  

 

Општина Кочани давајќи поддршка во однос на 

спроведувањето на програмските активности и јавните 

кампањи за подигнување на јавната свест за унапредување 

на безбедноста во сообраќајот на патиштата, констатира 

потреба од изработка на Стратегија за безбедност во 

сообраќајот на Кочани. 

 

За таа цел, на 4 јули, во салата на Мултикултурниот центар 

во Кочани се одржа првата средба на работна група за 

изработка на Стратегија за безбедност во сообраќајот. 

 

На средбата зедоа учество претставници на сите засегнати 

локални чинители. 

  

 

 
 

 
 

 

Заврши асфалтирањето и бетонирањето на неколку 

улици во Кочани 

 

Заврши реконструкцијата и асфалтирањето на дел од 

улиците „Партизанска“ и „Шукри Шаин“ во Кочани.  

 

Вкупната новооасфалтирана површина изнесува околу 

1.500 метри квадратни.  

Работите ги изведе фирмата „Коле Транс“. 

 

Бетонирани се и краци на улицата „Пролетерски бригади“ 

во Кочани и „Крум Вранински“ во Оризари.  

 

Изведувач на работите на овие две улици е фирмата 

„Калина“. 

 

 

 

 
 

 

 

Се реновираат санитарните јазли во ОУ „Св. Кирил и 

Методиј“ во Кочани 

 

ОУ ,,Св. Кирил и Методиј“ Кочани во соработка со 

Општина Кочани и Министерство за образование и наука 

започна проект за целосна санација и реконструкција на 

санитарните јазли во училиштето. 

 

Со овој проект е предвидено целосно реновирање на 

санитарните јазли на приземјето и на меѓукатот во 



 
 

 

училиштето, со отстранување на 274,22 м2 стари 

керамички плочки и поставување нови, како и замена на 

целокупната стара доводна водоводна и електрична 

инсталација со нова, замена на старите санитарни 

елементи и ПВЦ-врати. 

 

Се очекува работите за реконструкција да завршат до 

крајот на летниот распуст.  

 

 

 
 

 
 

 

 

 

 

 

Во тек се санации на повеќе детски и повеќенаменски 

игралишта 

 

Во тек се поправки и санации на повеќенаменските и на 

детските игралишта во Кочани. 

 

Во повеќенаменското игралиште во населбата Усова 

Чешма на ул. „Македонска“ се поправени оштетените 

заштитни мрежи, влезни врати на игралиштето и 

спортските реквизити, а направена е и санација на 

оштетените мрежи на стативите. 

 

Во периодот што следува ќе бидат санирани повеќе детски 

и повеќенаменски игралишта, односно детските игралишта 

на улица „Македонска“ во населбата Усова Чешма, на ул. 

„Тодосија Паунов“, „Борис Трајковски“, „Крсте 

Мисирков“ и на двете детски игралишта во Градскиот парк 

во Кочани. 

 

Ќе се реконструираат и двете детски игралишта во 

Оризари, детското и повеќенаменското игралиште во 

месноста Бавчалук и други.  

 

 

 
 

 

 

 

Замена на оштетените плочки во Трговскиот центар 

блок А и Б 

 

Започнаа активностите во Трговскиот центар блок А и 

блок Б, каде што се работи на замена на старите, дотраени 

и оштетени мермерни плочки на надворешните скали, 

партерот и на одводните канали. 

 

Изведувач на работите е фирмата Исток-мермер од Долни 

Подлог. 

 

Вкупната вредност на проектот изнесува 268.025 денари. 

 

 

 

 

 

Кочани останува регионален лидер според индексот на 

активна транспарентност на општините 

 

Со 1,3 процентни поени зголемување на годишно ниво, 

Општина Кочани трета година по ред останува на врвот на 

ранг-листата за активна транспарентност во Источниот 



 
 

 

Регион. 

Според Индексот на активна транспарентност за 2023 

година на Центарот за граѓански комуникации, со 97, 1 %, 

Општина Кочани  се задржа на шестото место во вкупното 

рангирање, во групата на најдобрите 10 институции со 

'многу добра' активна транспарентност, кои ги 

исполнуваат обврските од 80 до 100 %. 

 

Подобрувањето на транспарентноста со 1,3 % во однос на 

2022 година е значајно, ако се земе предвид податокот 

дека оваа година токму во најдобрата група, со ‘многу 

добра’ активна транспарентност, се дури половина од 

институциите. 

 

Оценувањето на активната транспарентност се врши врз 

основа на податоците што институциите ги имаат објавено 

на своите веб-страници, врз основа на законските обврски 

што ги имаат за објавување информации од сфери кои се 

од важност за граѓаните и кои влијаат врз нивните животи 

и работењето. Во оваа смисла, се земаат предвид 

обврските што произлегуваат од Законот за слободен 

пристап до информациите од јавен карактер и обврските 

од други закони што се однесуваат на трошењето јавни 

пари. 

 

 

 

 

Извршен вториот третман од земја за заштита од 

комарци 

 

На 11 јули во раните утрински часови, стручна екипа на 

Центарот за јавно здравје – Скопје ја спроведе втората 

фаза од превентивното, од земја, дезинсекционо третирање 

за заштита од комарци. 

 

Со дезинсекцијата се опфатени 300 хектари, локации на 

подрачјето на градот Кочани и селата: Тркање, Мојанци, 

Горни и Долни Подлог, Грдовци, Прибачево и Оризари. 

 

Третирањето се изведе со воднорастворлив 

широкоспектарен инсектицид за третирање комарци 

одобрен од Бирото за лекови. 

 

Следното прскање против комарци во Кочанско ќе биде 

авионско.  

 

 
 

 
Претстои реконструкција на кејските улици во 

Оризари 

 

Општина Кочани објави повик за спроведување постапка 

за јавна набавка за избор на изведувач на работите за 

реконструкција на дел од улиците „Никола Карев“ и „Кеј 

на Револуцијата“ во Оризари. 

 

Со средства планирани од општинскиот буџет, се очекува 



 

 

наскоро да почнат градежни активности на двете кејски 

улици во Оризари, во должина од 562 м.  

 

Проектот опфаќа санација на оштетени површини, 

изградба на надворешна атмосферска канализација и 

нивелација на шахти.  

 

Времетраењето на градежните работи е определено на 

четири месеци, по потпишувањето на договорот со 

избраниот изведувач. 

 

 

 
 

 
 

 

 

 

 

Активностите на кочанското Доброволно 

противпожарно друштво – за поздравување 

 

Општина Кочани упатува благодарност и ги поздравува 

активностите на Доброволното противпожарно друштво – 

Кочани, коишто се насочени кон превенирање на 

последиците од високите температури и топлотниот бран. 

 

Доброволците од кочанското противпожарно друштво 

организираа полевање на дрворедите и на младите садници 

во парковите во Кочани. За жителите на селото Пантелеј 

што останаа без вода за пиење, обезбедија две цистерни 

вода. Со цел да едуцираат, доброволците дистрибуираа 

летоци и брошури за намалување на опасностите од 

пожари и внимателно и претпазливо однесување со оган. 

 

Ваквите активности наидуваат на поддршка од граѓаните, 

што влијае позитивно на мотивацијата во ДПД, помага за 

регрутирање нови членови и ја јакне соработката со 

заедницата. 

 

ДПД коешто е формирано по летната огнена стихија во 

Кочани во 2021 година, брзо обезбеди опрема, материјални 

и човечки ресурси и останува неуморно во промоцијата на 

безбедноста и хуманите вредности кон граѓаните на 

Кочани и на соседните општини. 

 

  „ПЕТРОВДЕН 2023“ 
 

 
 

 

На Пониква се одржа 16. Меѓународен влашки 

етнофестивал „На Петровден сите на планина“ 

 

Во организација на влашката пејачка група „Грамостеањ“ 

од Скопје, а со поддршка од Општина Кочани, на Пониква, 

на Осоговските Планини се одржа 16. Меѓународен 

влашки етнофестивал „За Петровден сите на планина“. 

 

Во програмскиот дел настапија стотина учесници од 

домашни фолклорни групи и друштва, а имаше и гости од 

Романија кои се претставија со влашки песни и игри. 

 

На отворањето на фестивалот, присутните учесници и 



 

гости ги поздрави градоначалникот на Кочани Љупчо 

Папазов, кој нагласи дека Општината дава целосна 

поддршка етнофестивалот да продолжи и во иднина, 

нагласувајќи ја важноста на културната, економската и 

другата соработка меѓу сите етнички групи во државата и 

пошироко. Исто така, градоначалникот Папазов го истакна 

и значењето на оваа манифестација за промоција на 

туристичките потенцијали на Осоговските Планини, 

локација што е во нераскинлива врска со влашката 

заедница. 

 

Со етнофестивалот „За Петровден сите на Планина“ 

започна реализацијата на содржините од културно-

забавната програма „Петровден 2023“ што ја организира 

Општина Кочани. 

 

   

 
  

 
 

 

Шест часа музички содржини со урбан здив 

 

Во летниот комплекс „Аква“ во Кочани се одржа програма 

со повеќе музички содржини под наслов „Шест часа урбан 

здив“. 

 

Организаторот Тошо Филиповски изрази благодарност за 

поддршката на настанот од Општина Кочани и истакна 

дека целта е да се промовира урбаната култура и винилот 

кој во светски рамки е доминантен носач на звук, кој се 

враќа и во Македонија и докажува дека го надживеа 

времето. 

 

Настанот беше збогатен и со други културни содржини: 

промоции на винил-изданието „Космика“ на Васко 

Серафимов и на делото „Неправилен ритам“ од новинарот 

Љупчо Јолевски, а соло настап имаше и Зоки Трпков-

Агресор, со теми од неговото прво винилно издание. 

 

Во „Аква“ беа изложени стрипови и македонски музички 

плакати од Владимир Мандичевски-Манде, плакати од 

музички состави кои настапувале во Македонија 

изминативе 30 години. 

 

Настанот „Шест часа урбан здив“ е дел од програмата на 

општинската манифестација „Петровден 2023“. 

 

 

 

 

Литија и осветување на славскиот колач по повод 

Петровден 

 

По празничната вечерна богослужба во црквата „Св. 

великомаченик Георгиј“ на која чиноначалствуваше 

митрополитот Брегалнички г. Иларион,  по повод 

Петровден беше организирана литија и осветување на 

славскиот колач во Градскиот парк во Кочани. 

 

Празникот Петровден на присутните им го честита 



 

митрополитот Брегалнички г. Иларион. 

 

–  Денеска е пасха и радост за секоја човекољубива и 

христољубива душа, овој ден Господ го создаде да се 

радуваме и веселиме во него. Благословен е оној народ 

којшто има светители, којшто има молитвени застапници и 

преку нив е близок со Господа, чекори по Господа и го 

освојува царството небесно и вечноста. Ги славиме 

вековните закрилници и заштитници на градот Кочани, на 

сите луѓе овде, коишто живееле пред нас, кои живеат и ќе 

живеат по нас. Ви го честитам овој празник, ви посакувам 

многу здравје, благослов и успех во животот, Господ Бог 

секојпат да ве чува, а апостолите, како и секојпат досега, и 

отсега да го чуваат овој град и сите вас коишто живеете во 

него – истакна митрополитот Иларион. 

 

 

 
 

 
 

 

Духовна академија по повод Петровден 

 

Во организација на Општина Кочани, во рамките на 

програмата за одбележување на празникот Петровден, во 

салата на Мултикултурниот центар во Кочани се одржа 

Духовна академија. 

 

Пред многубројната публика настапија ученици од класата 

за традициски инструменти од ОМУ „Ристо Јуруков“ 

Кочани со нивниот наставник Виктор Постолов. 

 

Духовна музика интерпретираа женскиот хор „Света 

Лидија Македонска“ и машкиот хор „Свети Гаврил 

Епископ Велички“ при Лесновскиот манастир. 

 

Настап имаше и музичкиот состав „Портал“, предводен од 

неговиот основач и идеен творец Марјан Јанкоски, 

инструменталист и автор на целокупната музика изведена 

од овој состав. 

 

 

 
 

 

 

По повод Петровден – наградени најуспешните 

ученици 

 

Во рамките на одбележувањето на Петровден, празникот 

на Кочани, градоначалникот на Општина Кочани Љупчо 

Папазов организираше прием за првенците на генерацијата 

од основните и од средните училишта во Кочани и за 

учениците што добиле награди на државните и на 

меѓународните акредитирани натпревари. 

 

Во своето обраќање градоначалникот им ги честита на 

учениците постигнатите резултати, пренесувајќи дека го 

почитува и го цени вложениот труд и залагањата да бидат 

најдобри и им се заблагодари за достојното претставување 

на Кочани во сферата на образованието. 

 

Првенците на генерација: Андреа Димитрова (ОУ „Никола 



 

 

 

 

 

Карев“), Ева Костадинова (ОУ „Крсте Петков Мисирков“ – 

Оризари), Павел Монев (ОУ „Кирил и Методиј“), 

Анастасија Богданова (ОУ „Раде Кратовче“), Драган 

Станишков (ОУ „Малина Попиванова“), Никола Илиев 

(ОМУ „Ристо Јуруков“), Мартин Коцев (СОУ „Гошо 

Викентиев“) и Мери Манасиева (СОУ „Љупчо Сантов“) – 

за постигнати високи резултати во наставата, вон 

наставата, успеси на натпревари  и за афирмирање на 

Општина Кочани добија статуетка на Општина Кочани, 

пофалница и парична награда од 15 илјади денари. 

 

Климент Филипов од ОУ,,Никола Карев“, којшто освои 

прво место на Државниот натпревар по математика, 

Владимир Грчев од ОУ,,Св. Кирил и Методиј“, првак на 

Државниот натпревар по информатика, Јована Давиткова – 

прво место на Државното првенство во шах и Макарија 

Иванова – прво место на Државниот натпревар по пијано 

се ученици наградени со ваучер од 6 илјади денари, а 

пофалници од Општина Кочани добија и членовите на 

училишната кошаркарска екипа на  ОУ „Св. Кирил и 

Методиј“ и тимот роботичари од СОУ „Гошо Викентиев“, 

кој освои првото место на Државниот натпревар по 

роботика. Специјална награда од 6 илјади денари доби 

Ивона Тодорова, ученичка од СОУ „Љупчо Сантов“, како 

најдобар оратор на 11. Ораторска вечер на Правниот 

факултет при УГД – Штип. 

 

Награди за постигнатите резултати на меѓународни 

натпревари по музика организирани во РС Македонија и 

онлајн натпревари по музика во учебната 2022/2023 година 

добија 14 ученици од ОМУ „ Ристо Јуруков“ од Кочани; 

членовите на оркестарот од традициски инструменти и 

наставниците ментори на наградените ученици. 

 

Во програмскиот дел настапија Оркестарот од традициски 

инструменти,  Макарија Иванова и Никола Илиев од ОМУ 

„Ристо Јуруков“ од Кочани. 

 



 

 
 

 
 

 

Изложба на уметнички дела со ликови на светители од 

христијанската религија 

 

Во просториите на ЈОУ Библиотека „Искра“ беше 

отворена изложбата под наслов „Свети Петар и Павле“, од 

кочанскиот автор Влатко Анчов. 

 

На 90-ина дела изработени на природен материјал, дрво; 

бука, јасика, јасен и топола, во техника наречена 

пирографија се претставени светители од христијанската 

религија:  св. Петар и Павле, Пресвета Богородица, св. 

Јован Крстител, св. Арганхел Михаил, св. Никола, од кои 

повеќето се во неколку различни варијанти. 

 

За изложените дела и техниката на работа говореше 

директорката на „Искра“ Кристина Ѓорѓиевска Атанасова, 

а изложбата ја отвори митрополитот Брегалнички г. 

Иларион. 

 

Според авторот Анчов, да се изработи уметничко дело со 

лик на светец е работа која со себе носи голема 

одговорност, бидејќи делото треба да изгледа 

достоинствено и да претставува творештво кое ќе ја 

изразува христијанската вера во Бог и во светителите. 

 

Влатко Анчов е роден во Кочани и е пензиониран 

старешина во АРМ. Пирографијата како уметнички израз е 

негово хоби повеќе од 10 години. Досега има изработено 

повеќе од 250 дела, а ова е негова втора самостојна 

изложба. 

 

 

 
 

 
 

 

Маратонецот Бошко Илиев третпат го преплива 

езерото Гратче 

 

По повод Петровден, кавадарчанецот Бошко Илиев, доктор 

специјалист по спортска медицина, пливаше во вештачката 

акумулација Гратче. Годинава на маратонецот Илиев му се 

придружија и професори по физичко од Кочани, а 

техничка поддршка му дадоа службите од Дирекција за 

заштита и спасување и од СЗР „Кочански рибар“. 

 

– Намерата  ми е да го промовирам пливањето како здрава 

спортска и рекреативна дисциплина, а  паралелно со тоа и 

да ги популаризирам природните убавини на езерата. Како 

лекар, но и како продолжувач на традицијата на 

македонското маратонско пливање, сакам да им порачам 

на младите да ги користат условите со кои располага 

нашата татковина и што повеќе да ги практикуваат и 

спортските и рекреативните пливачки активности – изјави 

Илиев. 

 

Градоначалникот Љупчо Папазов му изрази благодарност 

на д-р Илиев, кој на специфичен начин го промовира 



Гратче како туристички потенцијал на Кочани. 

 

Настанот е реализиран и како дел од проектот 

„Спортскиот риболов – еликсир за младите“ што е 

поддржан од ReLoad на УНДП и Општина Кочани. 

 

 

 
 

 
 

 

 

 

„Ауто велт“ – победник на 21. Петровденски турнир во 

мал фудбал 

 

Екипата на „Ауто велт“ е победник на 21. Петровденски 

турнир во мал фудбал. Со резултат 3:0, таа го порази 

тимот на „Фичобарбер Шери казино“.  Третото место го 

освои екипата на „Рели“, која го победи „Амфенол“ со 4:1. 

 

На трите најуспешни екипи, Општина Кочани им додели 

награди во вредност од 60, 30 и 15 илјади денари. 

 

За најдобар стрелец на турнирот беше прогласен Тоше 

Манов, со постигнати 11 гола;  најдобар голман – Далибор 

Митов, а за најдобар фудбалер – Кристијан Блажев. 

 

Првпат, по иницијатива на семејството на Баки 

Апостоловски, прерано починат сограѓанин, љубител на 

фудбалот, се додели награда за најмлад фудбалер на 

турнирот. Наградата ја доби Филип Јованов. 

 

Петровденскиот турнир во мал фудбал е дел од 

содржините со кои Општина Кочани го одбележува 

празникот Петровден. Турнирот го организираше 

Општинскиот фудбалски сојуз – Кочани. 

 

  



 

 
 

 
 

 

Завршени муралите на улицата „Димитар Влахов“ 

 

Завршени се двата мурала на улица „Димитар Влахов“ во 

Кочани кои на влезот на градот му дадоа урбано обележје. 

 

Муралите претставуваат комбинација на традиционални и 

карактеристични мотиви за Кочани, во кои доминираат 

фолклорни елементи, препознатливи објекти од општината 

и стилизација на оризот како специфична култура за 

Кочанско. Во периодот кој следува просторот опфатен со 

мурали ќе биде осветлен, што ќе овозможи уште 

поавтентичен изглед и амбиент. 

 

Муралите се изработија во рамките на Петровденската 

програма и Програмата за култура на Општина Кочани. 

 

 
 

 

 

 
Петровденски планинарски марш до врвот Китка на 

Осоговските Планини 

 

Во организација на Планинарскиот спортски клуб 

„Осогово“ од Кочани, а со поддршка од Општина Кочани, 

на 16 јули, љубителите на природата и пешачењето го 

реализираа традиционалниот Петровденски планинарски 

марш до врвот Китка на Осоговските Планини. 

 

Учесниците појдоа кон Китка (1903 м н. в.) откај селото 

Горна Цера, кај манастирот Еленец, а пешачењето се 

одбиваше главно низ шумски предел. По враќањето од 

Китка беше организирана забава на која беа доделени 

благодарници за најмладиот и за највозрасниот учесник на 

планинарскиот марш. 

 

Со овој настан завршија содржините од програмата 

„Петровден 2023“, организирана од Општина Кочани, по 

повод празникот на градот. 

 

  
 

 
 

 
Невремето проследено со град предизвика штети на 

земјоделски насади во Кочанско 

 

Невремето проследено со град, ветар, грмотевици и пороен 

дожд што во неделата, на 23 јули, зафати делови од 

општина Кочани предизвика штети на земјоделски насади 

во повеќе населени места. 

 

Градоначалникот Љупчо Папазов денеска се сретна со 

земјоделски производители од Кочанско, кои известуваат 

за штети на површини под пипер, пченка и кај лозови 

насади. 

 



 
 

 

 

По увидот на оштетени насади од страна на 

градоначалникот Папазов и на стручни служби, Општина 

Кочани упати известување до жителите кои имаат 

материјална штета, дека најдоцна до 9 август 2023 година 

можат да поднесат пријава за проценка на штета во 

Општина Кочани – Комисија за проценка на штети 

предизвикани од елементарни непогоди. 

 

Пријавата за штета може да се подигне од 

Eдношалтерската канцеларија во Oпштина Кочани или да 

се преземе од веб-страницата на Општина Кочани, а 

пријавувањето може да биде и електронски, преку веб-

страницата kocani.gov.mk. 

 

 

      
 

 

 

Обележување на хоризонталната сигнализација на 

сообраќајните површини во Кочани  

 

Општина Кочани континуирано ја реализира програмата за 

периодично одржување на јавните патишта и улици. 

  

Во тек е бележењето на хоризонталната сигнализација, 

работи кои се од општ јавен интерес и за зголемување на 

безбедноста во сообраќајот.  

 

Потребно е почитување на сообраќајната сигнализација, 

намалена брзина на движење, зголемено внимание, 

претпазливост, доследност и одговорност од сите 

учесници во сообраќајот.  

 

Вечерва продолжува бележење на улици во централното 

градско подрачје. 

 

 

 
 

 

 

Превентивни активности за подобра безбедност во 

сообраќајот 

 

 На неколку сообраќајници во градот, Општина Кочани 

преку сообраќајните инспекциски служби во соработка со 

Полициската станица за безбедност во сообраќајот на 

патиштата спроведе превентивна активност за 

зголемување на безбедноста на учесниците во сообраќајот.  

 

Службените лица опоменуваа, советуваа и делеа летоци и 

вода на пешаци, мотоциклисти, велосипедисти и возачи на 

моторни возила. 

 

Акцијата има за цел да го подобри степенот на 

сообраќајната култура и да им посочи на учесниците во 

сообраќајот да се однесуваат совесно, безбедно и 

одговорно и да ги почитуваат правилата и прописите, со 

што ќе се намалат сообраќајните прекршоци и незгоди. 



 

 
 

 

 

Доброволците од ДПД – Кочани викендов ги миеја 

улиците и ги наводнуваа дрворедите  

 

Со цел да даде придонес во одржувањето на зеленилото и 

на јавната чистота во Кочани, викендов во раните 

утрински часови, членови на Доброволното 

противпожарно друштво – Кочани реализираа активности 

за наводнување на дрворедите и миење на јавните 

површини. 

 

Доброволците ги миеја улиците во централното градско 

подрачје и ги наводнуваа дрвјата на улиците „Тодосија 

Паунов“, „Стево Теодосиевски“, „Роза Петрова“, 

„Димитар Влахов“, „Охридска“, „Страшо Ербапче“ и 

„Гоце Делчев“ и на други локации со посебен акцент на 

младите насади во градот. 

 

Активностите се реализираа со две возила и седуммина 

доброволци. 

 

 

 

 

Конкурс за учество во Изборот на жетварска убавица 

2023 
 

Општина Кочани распиша конкурс за избор на жетварска 

убавица во манифестацијата „Денови на кочанскиот ориз 

2023“. 

 

На конкурсот  може да  се  пријават девојки кои се жители 

на општина Кочани и се на возраст од 16 до 20 години. 

 

Општинската администрација ќе изврши претселекција на 

пријавените кандидатки. Поднесените апликации за избор 

на жетварска убавица ќе бидат објавени на фејсбук-

страницата на Општина Кочани, а изборот ќе се одвива 

онлајн, односно со најмногу собрани допаѓања на 

апликацијата на кандидатката.  

 

Ќе бидат доделени три награди, односно за жетварска 

убавица, прва и втора придружничка со награден фонд: за 

жетварска убавица 10.000 денари, за прва придружничка 

6.000 денари и за втора придружничка 4.000 денари. 

  

Избраната жетварска убавица и нејзините придружнички 

ќе бидат крунисани на една од главните вечери кои се дел 

од програмската манифестација, и ќе учествуваат во 

обичајот зажнејување. 

 

Пријавувањето е од 27 јули до 14 август 2023 година, со 

доставување на пополнета Пријава и Изјава кои се 

прикачени во конкурсот. 

  

Со поднесената пријава, кандидатките треба да испратат и 

своја фотографија во етностил. 



 

Пријавување на: info@kocani.gov.mk  

  

 СОВЕТ НА ОПШТИНА КОЧАНИ 
 

 
 

 

 

Советот на Општина Кочани ја одржа 30. редовна 

седница 

 

На 12 јули, во салата на Мултикултурниот центар  во 

Кочани, Советот на Општина Кочани ја одржа 30. редовна 

седница. 

 

Членовите на Советот ги усвоија Извештајот за 

реализација на Програмата за работа во областа на 

располагање со градежно земјиште во сопственост на 

Република Македонија на подрачјето на општина Кочани 

за 2023 година; донесоа одлука за сопствено учество – 

кофинансирање на проектот „Изградба на фекална 

канализациска мрежа на дел од населеното место 

Оризари“ и одобрија финансиска помош во висина од 60 

илјади денари на Здружението за поддршка на 

талентирани деца и млади „Бистри умови“ од Кочани. 

 

Советот не ги изгласа предлог-одлуките на КЈП „Водовод“ 

за утврдување нови тарифи за водата за пиење, за 

прочистување на отпадните води и за собирање и 

одведување на урбаните отпадни води и не го усвои 

полугодишниот извештај за работењето на комуналните 

редари во Општина Кочани. 

 

Советот на Општина Кочани донесе одлука објектот 

Мултикултурен центар во градот Кочани да се именува со 

име „Академик Иван Дејанов“; Спортската сала во Кочани 

– „Сашо Лазарев-Чапо“ и улица со технички број – 

„Љупчо Василев“.  

   
Советот даде согласност за годишните планови за 

вработување за 2024 на ОУ „Св. Кирил и Методиј“, ОУ 

„Раде Кратовче“, СОУ „Љупчо Сантов“ и на ЈОУБ „Искра“ 

и ги усвои двата елабората за процена и утврдување на 

висината  на штетите од природните  непогоди поплава и 

град што го зафатија подрачјето на Општина Кочани  на 24 

јули 2022 година. 

 

 
 

 

Советот на Општина Кочани ја одржa 31. редовна 

седница 

 

На 31 јули во салата на МКЦ, Советот на Општина Кочани 

ја одржа 31. седница, на чиј дневен ред се најдоа 23 точки. 

 

Членовите на Советот ги усвоија измените и 

дополнувањата на Буџетот на Општина Кочани за 2023 

година, со измените во програмите за уредување на 

градежно земјиште; за изградба и одржување на 

општински патишта и улици; за изградба на системи за 

водоснабдување; за изградба на фекална и атмосферска 

канализација; за изработка на урбанистички планови и 

урбанистички проекти и   измените во Планот на програми 

за развој на општина Кочани за периодот 2023 – 2025 

година. Советот ги усвои и измените на програмите за 

спорт, култура и за активностите од областа на 

информатичката и комуникациската технологија.  

 

Советот донесе одлука за ослободување од плаќање 

надоместок за уредување на градежното земјиште за 

изградба на типско повеќенаменско рекреативно 

игралиште. 

 

Советот даде согласности за годишните планови за 

вработување на ОУ „Св. Кирил и Методиј“ и на ЈОУДГ 

„Павлина Велјанова“ за 2024 година и за згрижување 

поголем односно помал број деца во воспитните групи во 

кочанската градинка. 

 

Со одлука на Советот се изменија критериумите за 

распределба на блок-дотации на општинските основни и 

средни училишта, со што непотрошените средства како 

салдо од претходната  година ќе останат во буџетот за 

блок-дотации и нив училиштата ќе можат да ги користат 

во тековната година.  

 

Советот не даде поддршка на полугодишните извештаи за 

работењето на КЈП „Водовод“, но донесе заклучок за 

подобро обезбедување на Градската депонија во Кочани со 

оградување, осветлување, поставување видеонадзор и 

зајакнување на нејзината стражарска служба. 

 

 

Општина Кочани 

ул. „Раде Кратовче“ бр. 1 

2300 Кочани 

 033 274 001 

www.kocani.gov.mk  

info@kocani.gov.mk   

